
Iz Ministarstva unutrašnjih poslova Hercegovačko-neretvanskog kantona (MUP HNK)

potvrdili su za Detektor da je Policijska uprava Mostar 24. juna oko 21.35 sati zaprimila

prijavu da je u Rudarskoj ulici putničko motorno vozilo palo zrno metka.

Tom prilikom su na vozilu nastala oštećenja. Obavljen je uviđaj i poduzimaju se dalje mjere

kako bi se rasvijetlio ovaj događaj, kažu iz MUP-a.

Koordinacija udruga Domovinskog rata u saopštenju podsjeća da se ovo dogodilo u noći

kada se održavao nogometni susret reprezentacije BiH i Katara na Svjetskom prvenstvu.

Incident se, stoji u saopštenju, dogodio u zapadnom dijelu grada, koji je većinski nastanjen

Hrvatima, a da se u tom trenutku slavilo u istočnom većinskom bošnjačkom dijelu grada

Mostara. Dalje navode da ovakvi događaji izazivaju zebnju i ozbiljnu zabrinutost među

građanima.

“Dodatnu zabrinutost izazivaju navodi iz medija da je riječ o zrnu ispaljenom iz pištolja M-57,

tzv. ‘tetejca’, čije zrno, prema stručnim procjenama, može imati domet i do 1,5 do 2

kilometra zbog toga smatramo da je nužno hitno i potpuno razjašnjenje svih okolnosti kako

bi se otklonile svake sumnje i smirile tenzije u javnosti’, stoji u saopštenju, uz navode da se

bilo kakvo “slavlje” ispaljivanjem metaka u naseljenim područjima ne može i ne smije

tolerirati.

Zvonko Vidović iz Ureda za pravnu pomoć braniteljima pri glavnom vijeću HNS-a, kaže da

mu nisu poznati rezultati policijske istrage o zalutalom metku koji je pogodio automobil u

Mostaru, te da je za incident saznao iz medija.

“Kažem opet euforija je, utakmice se gledaju. Gleda se i u zapadnom dijelu grada isto tako, u

naselju gdje ja živim vidim jako puno ljudi koji su u BiH dresovima, idu na organizovano

gledanje utakmica, tako da ja to ne bih baš dovodio u tu ravan da je to izazvalo neku baš

uznemirenost. Međutim, s obzirom da se radi o metku, naravno da to nije zgodno, posebno

vlasniku vozila”, kaže Vidović.

Naglašava da je svako pucanje u naseljenom području ozbiljno i neprihvatljivo, bez obzira na

motive. Kao pravnik podsjeća da se takvo ponašanje može kvali�kovati kao izazivanje opće

opasnosti ili neovlaštena upotreba vatrenog oružja, što može povlačiti prekršajnu i krivičnu

odgovornost.

Dodaje da se trebaju sačekati sačekati rezultate istrage prije donošenja bilo kakvih

zaključaka o okolnostima incidenta. Istovremeno osuđuje svaku upotrebu vatrenog oružja i

pirotehnike u javnom prostoru, ukazujući na širi problem nasilja i nesigurnosti na sportskim

događajima u Mostaru.

Datum i vrijeme objave: 26.06.2026 – 15:02 sati

